
Rauduons vakars Barstītius mona vaikīstie 

 

Rauduons vakars nu mėška 

Lietā praejė pru numus – 

Ėr vėsos kaims pasikluojė 

Rauduona auksa kėlėmus. 

 

Longā užsiplėiskė švėiso rauduono, 

Šiaudinis stuogs – auksėnė, 

Vuo šulinie vondou sublėzga 

Rauduono sėdabro dognė... 

 

Kelio vėinuos trobalės šeimininks 

Parvažiava nomėi rauduonās arklēs 

So pėlno vežėmo rauduona šėina, 

Lėipsnuodams rauduonās marškinēs. 

 

Dejava kelkraštie rauduonas smėlgas, 

Rauduons vies lomkstė jazminus – 

Koplītstolpė šešielis ėlgs 

Par griuovi linka i daržus... 

 

Vo anuo senuo pakrīposie pastuogie 

So drabužēs prietemuo baltās 

Siediejė nebīli švėntuoji 

Šėrdie so dorklās krovėnās. 

 

Veiziejė ana i rausva vėiškeli, 

I kleva, sožeista karė, 

Artiejunti par lauka žmuogo 

Tuokiame rauduonam vakarė. 

 

Ėr vies žvīrkelie dā žaidė – 

Gainiuojė dolkės sokorēs,  

Ateinontė lazda rauduona 

Žibiejė auksa spindulēs. 

 

Uns karto so vakaro atejė 

Kap lėipsnuom rauduonās plaukās 

Ėr meldies, ka douto anam rītuojo 

Ta švėntuoji apdarās baltās. 

 

 

 



Nulēdės pavargosė galva, 

Švėisuos nutvėiksto drabožio, 

Atruodė, kak lūpa švėntasis, 

Atejės so Dėiva žuodio. 

 

Vo kuojės soskėrdosės, basas, 

Ėlga isidraikiusi barzda – 

Ėr bėrstuntis žuodē i delnus 

Iš lūpu karštiausė maldo... 

 

Ar anam kas tumet davė dounas?.. 

Lašieli atnešė vondens?.. 

Šiaudu saujelė a pakluojė?.. 

Ka pasikėštė pu galvuos ėiškuojė akmenėis... 

 

Tiktā pėlka akmini pu galvuos pasikėšės, 

Tas elgeta veiziejė i žvaigždės – 

Anuo akis bova mielėnas kap gielės, 

Katras pavasaris onkstėi atneš... 

 

 


